
Ulu öndərin yarımçıq qalmış planlarını 
tamamlayan müzəffər lider
Onun adı milli tariximizə ən böyük qələbəmizi 
təmin edən Ali Baş Komandan kimi yazılmışdır

Azərbaycan Prezidenti, müzəffər Ali Baş Komandan İlham Əliyev 
2020-ci il noyabrın 8-də Fəxri Xiyabanı ziyarət etdikdən sonra elə 
oradan xalqımıza müraciət etmişdi: “Böyük fəxarət və qürur hissi ilə 
bəyan edirəm ki, Şuşa şəhəri işğaldan azad edildi! Şuşa bizimdir! 
Qarabağ bizimdir! Bu münasibətlə bütün Azərbaycan xalqını ürəkdən 
təbrik edirəm. Bütün şuşalıları ürəkdən təbrik edirəm”.

Mən bu müraciəti ustad 
bəstəkarımız, Xalq artisti “Şöhrət” və 
“Şərəf” ordenli Tofiq Bakıxanovun evində 
eşitmişdim. Professor elə o andaca de-
mişdi: “Bu, ilk növbədə, Heydər Əliyevin 
qələbəsidir”. Necə? – deyə soruşdum. 
Ustad ulu öndərin xalqa 1 oktyabr 2003-
cü il tarixli müraciətini yada salaraq dedi 
ki, ölkədə Şuşanın düşmən tapdağından 
azad edilməsini hamıdan çox Heydər 
Əliyev arzulayırdı. Ancaq o, həmin planı 
başa çatdıra bilməmiş, həmin işi öz siya-
si varisinə etibar etdiyini bildirmişdi: “İna-
nıram ki, mənim axıra çatdıra bilmədiyim 
taleyüklü məsələləri, planları, işləri sizin 
köməyiniz və dəstəyinizlə İlham Əliyev 
başa çatdıra biləcək”. Ulu öndər inandı, 
İlham Əliyev isə həmin arzunu reallaş-
dırdı. 

Mən bu qəbildən olan növbəti arqu-
menti 2020-ci il dekabrın 10-da, Bakıda 
keçirilən Zəfər Paradının tribunasın-
dan eşitdim. Türkiyə Cümhuriyyətinin 
Prezidenti Rəcəb Tayyib Ərdoğan bütün 
azərbaycanlılar və ümumilikdə, türk dün-
yası üçün heç zaman unudulmayacaq 
fikirlər səsləndirmişdi: “Azərbaycanın 
həm hərbi, həm də diplomatiya 
sahəsində əldə etdiyi bu uğurda ən 
böyük paylardan biri, şübhəsiz ki, əziz 
qardaşım cənab Prezident İlham Əliyevə 
aiddir. Qardaşım İlham Əliyev bununla 
mərhum Heydər Əliyevin ona vəsiyyət 
olaraq etdiyi arzusunu da yerinə yetir-
mişdir. Fürsətdən istifadə edərək güclü 
Azərbaycanın əsasını qoyan ümummilli 
lider Heydər Əliyevi də burada rəhmətlə 
yad edirəm. Azərbaycan qardaşım İlham 
Əliyevin qətiyyətli rəhbərliyi ilə, inşallah, 

dastan yazmaqda davam edəcək”.
Bəli, ulu öndərdən “Ona özüm qədər 

inanıram və gələcəyinə böyük ümidlər 
bəsləyirəm” qiymətini alan Prezident 
İlham Əliyev həm Azərbaycanın bugün-
kü və gələcək inkişafını planlaşdırmış, 
həm də həmin planların icrasını təmin 
etmişdir. Mütəxəssislər yazırlar ki, İlham 
Əliyev Azərbaycan tarixinə yeni missiya 
ilə qədəm qoymuşdur. Bu missiyanın 
fəlsəfəsi daha əvvəl “Əsl siyasət konkret, 
real iş görməkdən ibarətdir” deyərək 
ictimai fəaliyyətə başlayan cənab İlham 
Əliyevin hələ 2003-cü ildə söylədiyi 
“Mən hər bir Azərbaycan vətəndaşının 
Prezidenti olacağam, hər bir Azərbaycan 
vətəndaşının qayğı və problemlərinin 
həlli yolunda bütün bacarıq və 
qabiliyyətimi əsirgəməyəcəyəm” fikirləri 
ilə real məzmun kəsb etməyə başladı.

Heydər Əliyev Azərbaycanın dövlət 
müstəqilliyinin qorunub-saxlanılmasına 
nail olmuşdu. İlham Əliyev isə nəinki 
ölkəmizin sürətli inkişafını, həm də gənc 
müstəqil dövlətimizin dünya miqyasın-
da əsas aktorlardan birinə çevrilməsini 
təmin etdi.

Həm 2003-cü ilin oktyabrında, həm 
də ondan sonrakı bütün seçkilərdə 
xalqın böyük etimadını qazanan 
 İlham Əliyev ölkəmizin ərazi bütövlü-
yü çərçivəsində həllinə imkan verən 
müstəqil xarici siyasət kursunu, Av-
ropa və dünya strukturlarına inteqra-
siyanı davam etdirdi. İqtisadiyyatın 
şaxələndirilməsi, siyasi islahatlar, 
modernləşmə, enerji sektorunda asılı-
lığın azaldılması, təhsil və güclü sosial 
siyasət ölkəmizin strateji xətti olaraq irəli 

sürüldü. Optimal məqsəd və vəzifələrin 
müəyyən edilməsi və onların yerinə 
yetirilməsi yollarının düzgün tapılması 
nəticəsində Azərbaycan hətta dünya 
iqtisadi-maliyyə böhranı illərində analoqu 
olmayan iqtisadi inkişaf tempinə nail ola 
bildi. Bütün bunlar idmançıların dili ilə 
desək, İlham Əliyevin aktivinə yazılmış-
dır. 

Görkəmli siyasətçi və dövlət xadimi 
olan İlham Əliyevin ölkədə apardığı 
hərtərəfli islahatlar Azərbaycanın dünya-
nın nəhəng universal beynəlxalq təşkilatı 
olan BMTəhlükəsizlik Şurasına qeyri-
daimi üzvü seçilməsi ilə nəticələnmişdi. 
Xatırladaq ki, 2011-ci il oktyabrın 24-də 
BMT TŞ-yə keçirilən seçkilərdə QH 
üzvləri Azərbaycanın lehinə səs verdilər. 
Azərbaycan 155 səs ilə iki il müddətinə 
BMT TŞ-nın qeyri-daimi üzvü seçildi. 
Bundan başqa, üzvlərinin sayına görə 
BMT-dən sonra dünyada ikinci mövqedə 

dayanan Qoşulmama Hərəkatına 
(QH) (120 dövlət) üzvlük və sədrliyimiz 
ölkəmizin beynəlxalq nüfuzunu qat 
-qat artırmışdır. Xatırladaq ki, 2011-ci 
il oktyabrın 24-də BMT TŞ-ya keçirilən 
seçkilərdə QH üzvləri Azərbaycanın 
lehinə səs verdilər. Azərbaycan 155 səs 
ilə iki il müddətinə BMT TŞ-nın qeyri-dai-
mi üzvü seçildi. Azərbaycan Respublika-
sı müstəqilliyinin 20-ci ildönümündə ta-
rixinin növbəti şanlı səhifəsini yazdı. Bu 
uğurun müəllifi də böyük intellekt, iradə 
və qətiyyət sahibi olan Prezident İlham 
Əliyev idi. Elə Azərbaycanın beynəlxalq 
kosmik ailənin üzvü olması da ölkəmizin 
son illərdəki uğurlarındandır.

Bu gün Azərbaycan dövlətinin və 
Prezidentimizin qarşısında çox böyük 
vəzifələr durur. Qardaş ölkənin Prezi-
denti Rəcəb Tayyib Ərdoğanın Bakıda 
dediyi kimi, Azərbaycanın torpaqlarını iş-
ğaldan azad etməsi heç də mübarizənin 

başa çatması demək deyildir: “Bu günə 
qədər siyasi və hərbi sahələrdə davam 
etdirilən mübarizə bundan sonra çox 
fərqli cəbhələrdə davam edəcəkdir. 
Otuz illik işğal müddətində bu bölgələrin 
viranəyə çevrildiyini, daş üstündə daş 
qalmadığını hamımız birlikdə gördük. 
Qardaşım İlham Əliyevin dediyi kimi, 
Füzuli şəhərində bayraq asmağa belə 
bina tapılmamışdır. Bütün şəhərlər tar-
mar edilmiş, bütün kəndlər yerlə-yeksan 
olunmuş, məzarlıqlar belə dağıdılmışdır. 
Məscidlər dağıdılmış, minarələr eynilə 
tarmar olmuşdur. Ermənilər hər şeyi 
məhv etdikləri kimi, tarixi və mədəni 
abidələri də, təbii sərvətləri də qarət 
etdilər. Bütün bu ziyanın hesabı sorul-
malıdır”.

Fəxrlə xatırlatmaq istəyirik ki, 
işğaldan azad edilmiş ərazilərimizdəki 
bərpa-quruculuq işlərinin tempi həmin 
bölgələrimizə səfər edən hər kəsi hey-

ran edir. Eləcə də, cənab Prezidentin 
sərhədlərin delimitasiya və demarka-
siyası, sonra isə sülh müqaviləsinin 
hazırlanması istiqamətində həyata 
keçirdiyi layihələr öz müsbət nəticələrini 
verməkdədir.

 Məmnunuq ki, Prezident İlham 
Əliyevin tutduğu ədalətli mövqeyi Ağ 
Ev, Kreml və Brüssel birmənalı olaraq 
dəstəkləyir. Həm ABŞ Prezidenti Cozef 
Baydenin, həm də Rusiya Federasiya-
sının Prezidenti Vladimir Putinin dövlət 
başçımıza göndərdikləri məktublar, 
Türkiyə Prezidenti Rəcəb Tayyib 
Ərdoğanın ardıcıl zəngləri, Avropa 
İttifaqı Şurasının Prezidenti Şarl Mişe-
lin prinsipial mövqeyi sübut edir ki, bu 
məsələlərdə də uğura imza atacağımız 
gün uzaqda deyil. 

İttifaq MİRZƏBƏYLİ,  
“Xalq qəzeti” 

O, yüksək intellektli, praqmatik 
düşüncəli, müasir dünya siyasətini və 
iqtisadiyyatını gözəl bilən, enerjili və 
təşəbbüskar bir şəxsiyyətdir. Sizi əmin 
edirəm ki, həm İlham Əliyev, həm də Yeni 
Azərbaycan Partiyası bundan sonra da 
xalqın ən layiqli övladlarını öz ətrafında 
sıx birləşdirərək Azərbaycan dövlətinin 
inkişafı və xalqımızın firavanlığı yolun-
da çox işlər görəcəklər. İnanıram ki, 
mənim axıra çatdıra bilmədiyim taleyüklü 
məsələləri, planları, işləri sizin köməyiniz 
və dəstəyinizlə İlham Əliyev başa çatdıra 
biləcək. Mən ona özüm qədər inanıram 
və gələcəyinə böyük ümidlər bəsləyirəm.

Heydər ƏLİYEV
ümummilli lider

1 oktyabr 2003-cü il

Türkiyə–Azərbaycan dostluğu –  
tariximizin, soykökümüzün 
əbədiyyət rəmzi

2020-ci il dekabrın 10-da “Dəmir yumruq” 
əməliyyatının Qələbə rəmzi olan Zəfər Paradını 
Prezident İlham Əliyev həmkarı Rəcəb Tayyib 
Ərdoğan ilə birgə qəbul etməsi Azərbaycan–
Türkiyə dostluğunun daha bir nümunəsi idi. 
Türkiyə kimi müttəfiqi olan Azərbaycan İkinci 
Qarabağ müharibəsində tarixi missiyanı yerinə 
yetirdi, ədaləti, ərazi bütövlüyünü bərpa etdi.

Dünyanın tanınmış kütləvi informasi-
ya vasitələrinə müsahibələrində Türkiyənin 
ölkəmizə mənəvi dəstəyini yüksək 
qiymətləndirən Prezident İlham Əliyevin vurğu-
ladığı kimi, bu dostluq döyüş əməliyyatlarının 
aparıldığı günlərdə bir daha təsdiqləndi. 
Düşmən Ermənistan üzərində zəfərimiz hər 
iki xalq tərəfindən təntənə ilə qeyd edildi. Türk 
dünyasının birlik və həmrəyliyinin lokomotivi 
olan hər iki dövlət arasındakı siyasi, iqtisadi, 
hərbi, elmi-texnoloji, kommunikasiya sahəsində 
olan əlaqələri daha da gücləndirən Şuşa 
Bəyannaməsinin imzalanması bu qardaşlığın 
yeni səhifəsi kimi tarixi əhəmiyyəti ilə seçildi.

Müttəfiqlik Bəyannaməsinin imzalan-
masına sevinənlər onu Zəfərimizin davamı, 
əlamətdar hadisə adlandırırlar “Bu səfərin 
tarixi əhəmiyyəti var. Çünki bu gün imzalan-
mış Birgə Bəyannamə – Müttəfiqlik haqqında 
Bəyannamə əlaqələrimizi ən yüksək zirvəyə 
qaldırır. Bəyannamənin adı Müttəfiqlik haqqında 
Bəyannamədir və bu ad özü-özlüyündə hər şeyi 
göstərir, hər şeyi deyir. Biz bu gün keyfiyyətcə 
yeni əlaqələr qurmuşuq və bu Bəyannamədə 
göstərilən bütün müddəalar bizim gələcək işbir-
liyimizin təminatçısıdır” – deyən dövlət başçımız 
daha sonra bildirdi ki,Türkiyə və Azərbaycan 

arasındakı tarixi, mənəvi, ortaq etnik köklərə 
bağlılıq, oxşar dilimiz, dinimiz, milli dəyərlərimiz, 
milli maraqlarımız, xalqlarımızın qardaşlığı 
həmrəyliyi dünya miqyasında nadir əməkdaşlıq, 
işbirliyi, müttəfiqlik nümunəsidir. 

Postmüharibə dövründə – işğaldan 
azad edilmiş əraziələrdə aparılan bərpa-
quruculuq işlərində Türkiyə şirkətlərinin iştirakı 
Ermənistandan səslənən revanşist çağırış-
lara  qətiyyətli cavab oldu. Zəfər yolunun 
təməlqoyma mərasimində, Füzuli Beynəlxalq 
Hava Limanının istifadəyə verilməsində 
hər iki dövlətin başçılarının birgə iştirakı o 
deməkdir ki, Azərbaycana dost-qardaş yar-
dımını əsirgəməyən Türkiyə hazırda dünya 
siyasətində aktuallığı ilə seçilən və bölgə üçün 
böyük əhəmiyyətə malik Zəngəzur dəhlizinin 
bərpasında da qətiyyət göstərəcək. Tarixi, 
strateji maraqlar, regional əhəmiyyəti baxımın-
dan diqqətçəkən, sadəcə, kommunikasiyaların 
keçəcəyi dəhliz deyil, azərbaycanlıların tarixi 
Vətəni olan Zəngəzur dəhlizinin bərpasında da 
orta maraqlar baxımından qətiyyət göstərən 
hər iki qardaş ölkə Şərqdən Qərbə uzanan və 
hər kəsin istifadə edə biləcəyi yeni körpünün 
inşasında da birgə çalışacaqlar.

Azərbaycanla Türkiyə arasında ikitərəfli 
dostluq və qardaşlıq münasibətlərinin bütün 
sahələrdə uğurlu inkişafı beynəlxalq aləmdə də 
etiraf olunur. Bu, Azərbaycan–Türkiyə qardaşlı-
ğının daimi, əbədi və sarsılmazlığının təsdiqidir. 

Azər SÜLEYMANOV, 
YAP Nəsimi rayon təşkilatının sədri 

Azərbaycan–Türkiyə birliyi və həmrəyliyi bu 
gün dünyaya nümunədir. Bu dostluq və qardaşlıq 
soykökümüzün əbədiyyət rəmzidir. Türkiyə həmişə 
Azərbaycanla bir olub, bu qardaşlıq daimi olmaq-
la yanaşı, həm də sarsılmazdır. Artıq həm tarixə 
qovuşmuş keçmiş Dağlıq Qarabağ münaqişəsi 
dövründə, həm də İkinci Qarabağ müharibəsinin 
davam etdiyi günlərdə  qardaş ölkə son ana qədər 
Azərbaycanın yanında olduğunu dünyaya nümayiş 
etdirmişdir.   Bu dostluğun tarixi əhəmiyyətini 2009-
cu ildə Naxçıvanda keçirilən Türkdilli Ölkələrin 
Dövlət Başçılarının Zirvə toplantısında “Biz bilirik 
ki, beynəlxalq müstəvidə öz mövqeyini müdafiə 
etmək bəzi hallarda o qədər də asan olmur. Biz birlikdə olsaq, müəyyən 
məsələlərdə vahid mövqedən çıxış etsək və bu birliyi mütəmadi işlərlə 
möhkəmləndirsək, bizim beynəlxalq mövqelərimiz daha da güclü olacaqdır” – 
fikri ilə diqqətə çatdıran Prezident İlham Əliyevin  sözləri artıq reallıqdır. Avropa İttifaqı regionda 

sülhün bərpasına çalışır
Vətən müharibəsindən sonra həm xarici dövlət və hökumət 

başçılarının, vəzifəli şəxslərin Azərbaycana, həm də dövlət 
başçımızın xarici ölkələrə səfərləri xeyli artıb, intensivləşib. 
Bu da onu deməyə əsas verir ki, torpaqlarımızın işğaldan 
azad edilməsi ilə missiyamız tamamlanmayıb. Prezident İlham 
Əliyevin də dediyi kimi, hələ görüləcək çox iş var. Əlbəttə, 
ölkəmizin Vətən müharibəsinə qədər qazandığı nüfuz nə qədər 
önəmli idisə, bundan sonrakı mərhələ üçün də eyni qayə çox 
böyük əhəmiyyət kəsb edir. 
 Bu baxımdan dövlət başçımızın Av-

ropa Şurasının prezidenti Şarl Mişellə 
görüşlərini xüsusi qeyd etmək lazımdır. 
Prezident İlham Əliyev mayın 22-də 
Brüsselə növbəti dəfə işgüzar səfər 
edib. Səfər çərçivəsində dövlətimizin 
başçısı Şarl Mişellə əvvəlcə təkbətək 
görüşüb. Görüşün əsas gündəliyi 
Ermənistan ilə Azərbaycan arasında 
sülh müqaviləsinin hazırlanması olub. 
Dövlətimizin başçısı Şarl Mişelin iki 
ölkə arasında münasibətlərin normal-
laşmasına, eləcə də sülh müqaviləsinin 
hazırlanmasına, nəqliyyat dəhlizlərinin 
açılmasına və delimitasiya-demarkasiya 
prosesinə göstərdiyi xüsusi həssaslığı 

yüksək qiymətləndirib. Görüşün təşkil 
edildiyinə görə, cənab Mişelə təşəkkür 
edən Prezident İlham Əliyev vurğulayıb 
ki, Azərbaycan tərəfi sülh müqaviləsinin 
hazırlanması üçün beynəlxalq hüquqa 
əsaslanan 5 prinsip təqdim edib və bun-
lar prosesin sürətlənməsində mühüm 
rol oynayır. 

Şarl Mişel isə öz növbəsində 
Avropa İttifaqının Ermənistan ilə 
Azərbaycan arasında münasibətlərin 
tənzimlənməsində, eləcə də, bu normal-
laşmada vasitəçilik etməkdə maraqlı, 
keçirilən görüşlərin bu mənada olduqca 
əhəmiyyətli olduğunu qeyd edib. 

Ümumiyyətlə, Aİ həm Cənubi 

Qafqazın lider dövləti, həm də II 
Qarabağ müharibəsinin qalibi kimi, 
Azərbaycanla əlaqələri gücləndirməkdə 
maraqlıdır. Biz buna Şarl Mişelin 
əvvəlki çıxışlarında da şahid olmuşuq. 
Bu baxımdan əminliklə söyləyə bilərik ki, 
Azərbaycan ilə Avropa İttifaqı arasındakı 
münasibətlər tərəflərin qarşılıqlı maraq-
ları əsasında inkişaf edir. 

Qeyd edək ki, Avropanın 
Azərbaycan, eləcə də Xəzər neftinə 
ehtiyacı və ölkəmizin bölgənin lideri 
kimi rolu Avropa İttifaqı üçün önəmli 
faktorlardan biridir. Respublikamız isə 
bu əməkdaşlıq nəticəsində öz xamma-
lını Qərb bazarına etibarlı və təhlükəsiz 
şəkildə çıxarmaq imkanı qazanır. 

Heç kəs üçün sirr deyil ki, bu 
gün Azərbaycan yüksək inkişaf 
mərhələsindədir. Ölkəmizin bu inkişafı 
həm xarici dövlətlərin, həm də nüfuzlu 
beynəlxalq təşkilatların diqqətindən 
kənarda qalmır. Bu mənada Aİ də 
Azərbaycanla münasibətlərin yeni 
inkişaf mərhələsinə qədəm qoymasında 
maraqlıdır. 

Bölgədə davamlı sülhün təmin 
olunması, sabitliyin yaranması, 
nəqliyyat-logistika infrastrukturunun 
inkişafı, bu istiqamətdə yeni dəhlizlərin 
açılması bölgə dövlətləri kimi Aİ üçün 
də olduqca böyük əhəmiyyət kəsb edir. 
Çünki Azərbaycanın inkişafı, Brüssellə 
ikitərəfli münasibətlərin gücləndirilməsi 
təkcə Cənubi Qafqaz üçün deyil, eləcə 
də Orta Asiyanın inkişafı üçün mühüm 
təkan deməkdir. 

Beləliklə, əminliklə söyləmək olar 
ki, Prezident İlham Əliyevlə cənab Şarl 
Mişel arasındakı görüşlər həm tərəflər 
arasındakı münasibətlərin inkişafına, 
həm də Ermənistan ilə Azərbaycanın 
münasibətlərinin tənzimlənməsinə 
vəsilə olacaq. 

Hacı Mehman FƏRZULLAYEV, 
Əməkdar jurnalist, naşir

Hulusi Kılıç: Yaşasın Türkiyə-Azərbaycan birliyi!
1918-ci il 28 may Azərbaycan Xalq Cümhuriyyətinin 

yaranma tarixidir. 104 il öncə bugünkü müasir 
Azərbaycanın təməli qoyuldu. Xalq Cümhuriyyəti türk 
dünyasında  demokratik, hüquq dövləti olaraq tanındı. 
Bütün Dünya Azərbaycan xalqının mədəniyyətinin nə 
qədər zəngin olduğunun o tarixdə şahidi oldu.

Bu fikirləri “Xalq qəzeti”nə açıqla-
masında Türkiyənin Azərbaycandakı 
sabiq səfiri, “İMZA” Sosial İnkişafa 
Dəstək İctimai Birliyinin Türkiyə 
nümayəndəsi Hulusi Kılıç bildirdi. 

 Hulusi Kılıç vurğuladı ki, bu 
gün Azərbaycan illər öncə qurulan 
Cümhuriyyətin təməlləri üzərində 
yüksəlir və həm Qafqazda, həm 
də dünyada güclü yerini qoruyub 
saxlayır: “Azərbaycanın bayramı 
Türkiyənin bayramı olaraq qəbul 

edilir. İnsanlıq var olduqca Türkiyə 
və Azərbaycan bayraqları sonsuza 
qədər yan-yana  səmalarda dalğala-
nacaq. Bu, artıq Qarabağın düşmən 
tapdağından azad edilməsindən 
sonra keçirilən ikinci bayram olacaq. 
Azərbaycanın  1918-ci ildə dövlət 
quruculuğuna başladığını və 1991-
ci ildə yenidən cümhuriyyəti bərpa 
etdiyini, sürətli bir şəkildə inkişafda 
olduğunu və dünyada  barmaq-
la göstəriləcək, parlayan ulduza 

bənzədiyini görməkdəyik”. 
Diplomat həm də qeyd etdi ki,  44 

gün davam edən Qarabağ savaşın-
dakı xalqın göstərdiyi qəhrəmanlıq, 
cənab Prezidentin qüsursuz liderli-
yi, müasir və güclü ordunun varlığı  
Azərbaycanı beynəlxalq miqyasda 
yüksəltdi: “Eyni zamanda, Türkiyənin 

Azərbaycana verdiyi siyasi, diplo-
matik və informasiya dəstəyi də bu 
istiqamətdə böyük önəm kəsb edir. 
Bu gün iki qardaş ölkə çiyin- çiyinə 
dünyadakı yerini alıb. 15 iyun 2021-
ci il Şuşa Bəyannaməsi  iki xalqı 
bir-birinə daha da  yaxınlaşdırdı. 
Müttəfiqlik münasibətləri quruldu. 
Şuşa Bəyannaməsi bu müttəfiqliyin 
çıxarışıdır. Bununla belə, soydaş-
larımızı 28 May Respublika Günü 
münasibətilə  ürəkdən təbrik edirəm. 
Yaşasın Azərbaycan- Türkiyə birliyi.  
Azərbaycan Şərqdə qadınlara seçib-
seçilmə hüququ verən ilk dövlətdir, 
demokrat bir ölkədir biz bununla qürur 
duyuruq”.

Şahxanım ƏLİZADƏ,  
“Xalq qəzeti”

